
215.  
 
 

[Augsburg], 25. April 1562 
 
An Johannes Oporinus 
 
UB Basel, Fr. Gr. I 11, fol. 252r-v. 
Steinmann Nr. 743. 
Lit.: Husner S. 156 (mit Auszug). 
 
S. P. D. D. Philippus Gundelius Chalcocandylis interpres repetit suam versionem, nec vllam 
sui mentionem in editione vult fieri. Itaque D. Io[annes] Fuggerus petit, vt Codicem Gundelij 
quam primum ad Prechteros mittas. Idqúe vt facias ipse etiam rogo, etsi rogato non opus esse 
arbitror. Nam quid de illo opere sentirem, iampridem tibi exposui, et tu, cuiusmodi id sit, haud 
dubie pro acutissimo tuo iudicio perspexisti. Clauseri versio Latinior et elegantior est, nec 
minus vt opinor fidelis. Sed illud habet Gundelius, quod propria nomina corrupta a Graeco, 
restituit in integrum, et annotationes addidit alicubi non inutiles. Quae si tu è Gundeliana in 
Clauserianam transtuleris (id quod vnius dieculae succisiua opera facile perficies) nihil erit, 
quod obstet, quò minus ille suam lucubrationem recipiat, nisi forte iam caeperis excudere. etsi 
non existimo te aut bina praela eodem opere occupasse non ita magno, aut ὕστερον πρότερον 
ὁμηρικῶς Laonicum Gregorae praeposuisse. Et vt tale aliquid factum sit: etsi dissimilitudo 
styli offendet: tamen praestat elegantiorem dictionem sequi, quam pauci curant in hoc scripti 
genere. De dedicatione penè dubito, sed decere videtur, vt tota Byzantina historia Fuggeranae 
familiae debeatur. Quid ergo si tu (si verum est, Clauserum nostrum obĳsse) DD. Fuggeris 
dedices? Puto te non peccaturum, sed gratiam initurum. Nihil tamen facias aut D. Carino (si 
Basileae nunc est) aut D. Io[anne] Fuggero inconsulto. et temporis satis restat ad responsum 
expectandum. Et haec de Byzantio. Nunc ad Hierapolin nostram venio id est ad Epictetum, 
quem tibi toties commendare penè erubesco, ne vel tuae fidei, vel amicitiae nostrae diffidere 
videar. Facies igitur quod poteris. Poteris autem quod voles, et voles id quod et mihi gratum et 
tibi vtile futurum est, vt forma octaua grandiuscula, charactere etiam εὐαναγνώστῷ hoc est 
grandiusculo excudatur quam primum. Facile autem vel bimestri absolueris. cum, vt conĳcio, 
totum opus 40 paginas non sit occupaturum. Exhilarato me quaeso, si potes, simulqúe tuis 
rationibus consulito, nisi forte Wolfianum genium euanuisse tu putas. Ego verò illum et viuere 
et vigere, et augeri persuasum habeo, et meo corpusculo fore superstitem. Sed tu 
μαντικώτερος ὑπάρχων, rectius haec indicabis, eumqúe te praebebis, ne se Wolfius pro 
silicernio et Acherontico senecione contemptum suspicetur. Vale. 25. Aprilis 1562. 
Castalionem nostrum in Castum Stellionem mutatum esse miror, sed eundem obtrectatorib[us] 
respondisse gaudeo, quorum calumnias et Tiguri ante annos complures non sine stomacho 
audiui, et in Beza legi. Iterum vale. 
 

Hiero[nymus] Wolfius 
Tuus. 

 
In Xylandri Plutarcho deest mihi P. z. in Lucullo, post numerum 446. Custos vnus eorum. 
quem defectum, compleas velim, si potes. et si Epictetus me viuo excusus fuerit, plura 
exempla mihi mittas et quanti ea sint, significes. 




